
Asunto: Acordo da Xunta Electoral de Galicia, do 16 de febreiro de 2024, polo que se resolve a 
denuncia do representante xeral do Partido Socialista de Galicia – PSOE (PSdG-PSOE), contra 
os membros do Consello da Xunta de Galicia e o Partido Popular de Galicia, por unha posible 
infracción do artigo 50 da LOREX. 
 

A Xunta Electoral de Galicia, á vista dos seguintes 

 

Antecedentes 

 

1. O 13 de febreiro de 2024, o representante xeral do Partido Socialista de Galicia – PSOE 

presenta escrito (RE 501/2024), no que formaliza denuncia contra os membros do Consello da 

Xunta de Galicia e o Partido Popular de Galicia, por unha posible infracción do artigo 50 da Lei 

orgánica 5/1985, do 19 de xuño, do réxime electoral xeral (LOREX), derivada da aprobación 

por parte do Consello da Xunta de Galicia da convocatoria de varias subvencións, ao respecto 

da cal efectúa, entre outras, as seguintes consideracións:  

 

“...a lo menos as subvencións que se indicarán a continuación ...non existiron 

noutros exercicios orzamentarios, ou a súa aprobación correspondía a outra 

época do ano...” 

“...a aprobación de todas estas axudas ven acompañada dunha campaña nos 

medios de comunicación, e redes sociais dos candidatos do partido popular de 

Galicia...” 

“...A aprobación polo Consello da Xunta de Galicia, de todas as axudas indicadas 

supón, per se, unha campaña de logros, que permite a utilización da 

administración como instrumento para a captación de sufraxios a favor do 

Partido Popular de Galicia...” 

 

2. O 14 de febreiro de 2024, logo da reunión da Xunta Electoral de Galicia, trasladóuselle á 

Dirección Xeral de Relacións Institucionais e Parlamentarias copia da denuncia, e ao Partido 

Popular aos efectos de formular alegacións (RS 1342/2024 e RS 1343/2024), extremo que se 

comunicou ao representante xeral do Partido Socialista de Galicia – PSOE (RS 1344 /2024). 

 

3. O 15 de febreiro de 2024 o secretario xeral da Asesoría Xurídica Xeral da Xunta de Galicia 

formulou alegacións (RE 516/2024) motivando a conformidade dos feitos denunciados co 

establecido na LOREX, efectuando, entre outras afirmacións, as seguintes: 

 

“Debemos resaltar... a total falta de fundamento da denuncia. En efecto, deben terse en conta 

os seguintes extremos: 

...A indeterminación e xeneralidade dos elementos temporais e materiais dos feitos 

denunciados... - A total indeterminación de premisas que se manteñen na denuncia e que 

debería esta explicar... A ausencia total de proba ou indicios dunha “campaña nos medios de 

comunicación, e redes sociais... A falta de imputación na propia denuncia de realización da 

campaña á administración autonómica...a denuncia imputa a realización da campaña nos 

“medios de comunicación, e redes sociais”, aos “candidatos do partido popular de Galicia”, e 

por tanto, non a esta administración... A utilización de expresións valorativas non explicadas 

como “inxente cantidade de axudas”...A falta de proba do elemento fundamental da súa tese...” 

“...A mera autorización polo Consello da Xunta de Galicia de convocatorias de axudas non 

implica nin legal nin loxicamente unha campaña de logros. Estamos ante o exercicio regular 

das potestades administrativas do goberno. 

 

Manter a novidosa e imprudente tese do denunciante implicaría que os gobernos deberían 

parar a súa actuación administrativa durante os períodos electorais, con grave prexuízo aos 

intereses públicos e xerais. Ningunha administración, xunta electoral ou tribunal chegou 

nunca a esta conclusión, e non o teñen feito porque é unha tese incorrecta e daniña...” 

 

4. O 16 de febreiro de 2024 a representante do Partido Popular formulou alegacións (RE 

525/2024) sinalando que as actuacións son alleas ao Partido Popular, o cal “...non colaborou, 

nin directa nin indirectamente, na aprobación das subvencións. Non existindo, polo tanto, 

infracción algunha por parte do Partido Popular”  

 

Fundamentos Xurídicos 

 

Primeiro. O artigo 50 da Lei orgánica 5/85, do 19 de xuño, do réxime electoral xeral (LOREX), 

prohibe expresamente no seu apartado 2 durante o período electoral “calquera acto organizado 

ou financiado, directa ou indirectamente, polo poderes públicos que conteña alusións ás 

realizacións ou aos logros obtidos”. 

 

Segundo. Na Instrución 2/2011, do 24 de marzo, da Xunta Electoral Central, sobre a 

interpretación do artigo 50 da LOREX, en relación ao obxecto e aos límites das campañas 

institucionais e dos actos de inauguración realizados polos poderes públicos en período 

electoral, inclúe entre as accións institucionais permitidas, “as campañas informativas que 

resulten imprescindibles para a salvagarda do interese público ou para o correcto 

desenvolvemento dos servizos públicos. Nestes casos o envío de cartas ou mensaxes aos 

interesados ou a inserción de anuncios en espazos ou lugares públicos ou en medios de 

comunicación, deberá limitarse estritamente a proporcionar información de interese xeral sobre 

a conclusión dunha obra pública, a posta en marcha ou o funcionamento dun servizo público, sen 

que poida conter connotacións electoralistas nin alusións ás realizacións ou logros obtidos polos 

poderes públicos afectados” [apartado cuarto punto b) e derradeiro parágrafo]. 

En actos financiados polos poderes públicos non se poderán realizar actuacións que teñan 

contido electoralista ou se empreguen como campaña de realizacións ou logros obtidos, 

resultando improcedente polo tanto, que as autoridades ou funcionarios realicen actos ou 

declaracións nese sentido (Ac. XEC do 8 de xuño de 2016, Ac. XEC do 14 de abril de 2011, Ac. 

XEC do 7 de abril de 2011). 

 

Terceiro. A Xunta Electoral Central ten declarado reiteradamente que as administracións 

públicas no período electoral poden continuar co exercicio das competencias que legalmente 

teñen atribuídas: «El artículo 50.2 de LOREG no prohíbe que durante los períodos electorales las 

administraciones públicas puedan ejercer las potestades administrativas que tengan legalmente 

atribuidas» (Ac. XEC do 4 de marzo de 2020). 

 

Polo tanto, o inicio do período electoral “no interrumpe aquellas actuaciones de los poderes 

públicos que resulten necesarias para la salvaguarda del interés público o para el correcto 

desarrollo de los servicios públicos” (Ac. XEC do 10 de maio de 2011), e tampouco impide a 

información sempre que se limite estritamente a proporcionar aquela que sexa de interese 

xeral (Ac. XEC do 14 de abril de 2011) ou que sexa útil, carente de valoracións electoralistas e 

enmarcada dentro dunha campaña informativa específica (Ac. XEC do 16 de maio de 2019). 

 

Cuarto. Tal en como se desprende da lexislación vixente reguladora das subvencións públicas, 

a concesión de subvencións constitúe un instrumento básico e indispensable para a 

consecución dos obxectivos fixados nas políticas sociais e económicas do Goberno da 

Comunidade Autónoma. O exercicio das potestades públicas que de ordinario efectúa nesta 

materia a Xunta de Galicia, está suxeito, entre outros, aos principios de  transparencia, 

publicidade, eficacia e eficiencia na xestión.   

 

Neste caso, a aprobación das convocatorias das axudas e subvencións en diferentes eidos por 

parte dos distintos órganos da Xunta de Galicia no exercicio das súas respectivas competencias, 

e a súa publicación na páxina web da Xunta de Galicia e no Diario Oficial de Galicia, forma parte 

da actividade administrativa ordinaria que os poderes públicos poden realizar durante o 

período electoral, e que este, polo tanto, non paraliza. 

 

Por outra parte, nas dúas noticias inseridas na denuncia dun medio de comunicación privado 

que difunde a publicación dalgunhas desas convocatorias, non existe ningún dato, que poida 

poñerse en relación cunha campaña de logros ou cunha campaña institucional ilícita que 

denuncia o  representante do Partido Socialista de Galicia.  

 

Ao respecto da denuncia efectuada ao Partido Popular, cabe resaltar a súa xeneralidade e 

imprecisión, sen que se proporcione ningún elemento obxectivo que poida determinar a 

existencia dunha vulneración da normativa electoral.  

En consecuencia, non apreciándose connotacións electoralistas nin campaña de logros ou 

campaña informativa ilícita, que poidan incardinarse na prohibición que establece o artigo 50.2 

da LOREX, 

 

Acorda 

 

A desestimación da denuncia e o seu arquivo. 

 

En execución do presente acordo, e para o cumprimento do disposto no art. 21.2 LOREX, 

desenvolvido pola Instrución da Xunta Electoral Central 11/2007, do 27 de setembro, 

comunícolle que contra el poderá interpoñer recurso de alzada ante a Xunta Electoral Central, 

que deberá presentarse ante esta Xunta Electoral de Galicia, para o seu informe, antes das 16:30 

horas do próximo día 17 de febreiro de 2024. 

 

O recurso poderá presentarse por correo electrónico no seguinte enderezo: 

xunta.electoral.galicia@parlamentodegalicia.gal 

